
[bookmark: _Voorspoed!__Moenie]Voorspoed!  Moenie verdwaal nie!
Menige Nuwejaar is al met kleinode vanuit die Ou Testament afgeskop. 
Psalms wat sê: Al gaan ek deur donker dieptes, sal ek nie bang wees nie, want U is by my. In U hande is ek veilig. Of ook: Laat jou lewe aan die Here oor en vertrou op Hom; Hy sal sorg! 
Maar nou het 2012 vir my bietjie anders begin. Ek sukkel met die afskop, omdat ek nie 2011 deeglik kon afsluit nie. En die rede? Desember 2011.
Ouma en Oupa kuier vir die twee manne op Standerton. Dit gaan goed, baie goed. Beide Ouma en Oupa het bonus gekry en dis Kersfees en die manne kry elkeen ’n fiets (weke voor Kersfees al). En al ons kinders sit die lekkerste disse en snoeperye voor. Maar daar word ook nuus gekyk, want die TV staan aan ....
Die nuus praat van vier klein kindertjies by Verdwaal. Verdwaal in Noordwes. Die vier kindertjies was vir baie lank al baie honger en het in dié dae besluit om weg te loop om self kos te gaan soek – die jongste van die vier was maar net twee jaar oud. Maar die vier van Verdwaal het in hul honger nog verder verdwaal en al vier se lykies is later gekry – gedehidreer. 
Toe vra ek vir myself af: Hoe kan ek 2012 uit die Ou Testament begin met God se beloftes aan my wat sê: Moenie skrik nie, moenie bang wees nie, want Ek, die Here jou God, is by jou oral waar jy gaan. Hoe kan ek die Nuwejaar so uit die Ou Testament begin terwyl ek sukkel om die Oujaar uit die Nuwe Testament af te sluit waar Hy self sê: Ek was honger en julle het My iets gegee om te eet; Ek was dors en julle het My iets gegee om te drink. Of: Ek was honger en julle het My niks gegee om te eet nie; Ek was dors en julle het My niks gegee om te drink nie.  
Waar, Here? Wanneer, Here? 
[image: http://t3.gstatic.com/images?q=tbn:ANd9GcRiI1M0F_btRhgpQlqi9T0Jfk-D8J4Mw4XMaP1YygFQ1d2VN3nR]Vir sover julle dit aan een van die geringste gedoen het of nie gedoen het nie, het julle dit ook aan My gedoen of nie gedoen nie. 
Verdwaal of nie verdwaal nie, die NG Kerk in KZN kan 2012 net geseënd vanuit die Ou en Nuwe Testament afskop as dit regtig ons erns is om meer betrokke te wees by ons eie Verdwaal-samelewing. 
Kom ons hou in 2012 ons oë en ons ore en ons harte en ons hande oop vir al die Verdwaalmense rondom ons. Kom ons raak op ’n verantwoordelike manier in 2012 nog meer betrokke by die nood van ons mense binne ons gemeentes en ons gemeenskappe. 
Voorspoed vir 2012! 
Moenie verdwaal nie. 
En help asseblief dié wat verdwaal het. - Pieter Raath. 

[bookmark: _Nuusflitse]Nuusflitse
· Baba David Maduma, wie se lewensverhaal in ePosduif 43 van 3 November 2011 vertel is, die veteraan sendeling in Msinga, is op 11 Desember 2011 oorlede. Ons eer ons hemelse Vader vir ‘n man wat met ‘n passie vir die Koninkryk geywer het! - Lourens Schoeman.
· Ds MG Willemse (Tewie) voorheen van Hazyvieu is op 18 Desember 2011 in Glencoe-Oos bevestig. Ons heet hom en sy vrou Esmé hartlik welkom in die KZN Sinode. Ons wens is dat hulle bediening daar baie vreugde sal bring.
· Ná die vertrek van Esmé Sonnekus uit Port Natal gemeente se kerkkantoor, is Theresa Botes aangestel as kantoorbestuurder vanaf 16 Januarie 2012. Ons heet haar hartlik welkom in die geledere van die administratiewe personeel.
· Ds. Louis van Rooyen is weer in 2012 beskikbaar vir afloswerk in die gebiede van Durban en Pietermaritzburg. Hy sê: “Ek was verlede jaar ook beskikbaar en het veral in die gemeentes van Malvern en Durban-Wes uitgehelp.”  Kontak ds Louis by: louis.vr@mobileemail.vodafonesa.co.za   of   076 652 2686
· Ds. Hennie Hattingh het ‘n baie slegte ervaring gehad toe hy op 15 Desember 2011 in die tuin besig was en van ‘n leer afgeval het. Behalwe die verwagte kneusplekke en bloukolle, het sy arm op ses plekke gebreek. Hy moes op ‘n draagbaar vervoer word – en in Paulpietersburg het omtrent net AVBOB sulke toerusting. Gelukkig kon die Tehuis vir Seniors help en hy moes verdere mediese hulp in Newcastle kry. Gelukkig gaan dit nou al baie beter. 

[bookmark: _Hoe_lyk_jou]Hoe lyk jou IK – en dan ook jy?
Die valse geloof dat ‘n hoë IK ‘n bepalende faktor is by suksesvol leef, en die voortdurende seerkry van kinders (en volwassenes) omdat hulle op skool as `dom` beskou is, is ‘n groot rede waarom mense nie voluit leef nie. Dit is so onnodig! – so sê Philip de Bruyn, Lewens- en Leierskap Konsultant en bekende spreker en berader in Pietermaritzburg. Philip sê ons is baie meer as ons verstandelike IK ...

In sy boek, `The 8th Habit` noem Stephen Covey ‘n wonderlike ding – iets wat ek wil hê jy moet huistoe vat en vanaand, as almal gaan slaap het, so bietjie uithaal en op jou tong rondrol en vir jouself saggies sê - jy is eintlik grand; jy is spesiaal. En al het wie ookal vir jou gesê dat jy dom is, of dat jou IK toetse sê jy is ondergemiddeld, en al voel jy ook minderwaardig, wil ek nou vir jou sê dat dit ‘n leuen is!
En nou is jy vreeslik verbaas, want jy onthou nog al die IK toetse op skool. Daar is altyd so ‘n groot bohaai gemaak oor wat dié en daai ou se IK was – en die stories!  (“Hulle kon ou Karel se IK glad nie meet nie - hy is te slim”), en almal praat altyd van dom en slim kinders want, my mens, let ‘n bietjie op, ons plaas graag kinders en grootmense in boksies (en dan verwag ons hulle moet buite die boks dink!)
 Covey se wonderlike insig bring ons by die feit dat elke mens (ja,  jy en ek en ook daai ou van wie jy nie hou nie, en Karel) ‘n wonderlik unieke samestelling is van verstand, liggaam, hart, en gees. Goleman het veral baie navorsing gedoen oor sukses in latere jare – hy het bv bevind dat Emosionele Intelligensie (jou hart) tot 80% van sukses na skool voorspel! Nou skielik onthou jy vir Basie Verhoef wat elke jaar op skool net-net deurgeskraap het en vandag ‘n multi-miljoenêr is, terwyl Grietjie Poggenpoel met haar doktorsgraad sukkel om kop bo water te hou. Ek het self ‘n paar vriende wat hooggeleerd is - hulle is so slim, hulle voltooi jou sinne vir jou en sê vir jou wat jy moet dink. Hulle het altyd 5 of 7 of 11 oplossings vir elke probleem, maar min van hulle kan hul arm om ‘n kind sit en saam met hom huil.
“Waar daar liefde is, en deernis, daar is God die Heer!” Dit vat net ‘n werklik slim ou om dit te verstaan! ‘n Ou met ‘n hart.
Jy het dus hier 4 IK’s (verstandelike IK; lyf IK; emosionele IK; en geestelike IK) en dan, soos Covey verder aanvoer, het jy jou eie unieke stem. Nee, ek bedoel nou nie jou stem waarmee jy praat of sing nie – dit gaan eintlik om die Engelse Voice/Purpose of jou rede vir bestaan.
Hierdie 4 IK’s is in ‘n lekker wisselwerking met mekaar en maak van jou die unieke mens wat jy is. Wonderlik, nê! En dan moet jy nou maar weet - jy het ‘n reuse verantwoordelikheid om jou unieke talente en gawes ten volle uit te bou. Dan kry jy selfs nog by, sê ons Bybel.
Moet tog nooit weer vir ‘n kind of iemand anders sê hy/sy is dom nie. Die Woord van onse Here verbied dit! Iemand het gesê jy moet jou woorde as geskenke gee. Ons maak so maklik seer, is dikwels so onbedagsaam en hanteer ander so tweedehands! Miskien is juis daardie persoon in die oë van die Here die mooiste (of die slimste!)
Vertel jou kind dat hy/sy wonderlik gemaak is – dat die Here so versigtig en fyntjies aan hom/haar beplan en gewerk het. Vertel jou man/vrou dat hy/sy die moeite werd is –gebruik jou woorde as geskenke. Onthou, elkeen van ons is op ons eie pad en ons het mekaar nodig om dit goed en reg te loop, met waardigheid. So hoor ander ons stem en inspireer ons hulle.

Kan ek afsluit en jou laat met ‘n eenvoudige resep vir mooi leef? Dit kom van Covey af. Leef so en laat die Here glimlag!
· Behandel jou liggaam asof jy besig is om te herstel van ‘n hartaanval (Lyf IK).
· Gebruik jou talente en gawes asof jy nog net 2 jaar het om dit te gebruik (Verstandelike IK).
· Praat oor ander asof hulle elke woord kan hoor (Hart/Emosionele IK).
· Leef asof jy elke aand ‘n persoonlike gesprek met God het (Geestelike IK).
Dis baie slim nê?
Mooi loop!
Philip de Bruyn
(Met dank aan Kerkvriend, Pietermaritzburg-Noord)

(Philip het 18 jaar gewerk as Voorligtingsielkundige, het verskeie leiersposisies beklee, waarvan 6 jaar as Direkteur. Hy het sy MBL graad met spesialisasie in Leierskap en Strategiese Bestuur. Hy is baie lief vir die Here en gebruik elke geleentheid om te praat, te workshop, te skryf en ander te bemoedig om voluit te leef.  Daarom doen hy praatjies, groepwerk, fasilitering, retreats en berading. Kontakbesonderhede: philip.debruyn2@gmail.com / philipcoaching@mtn.blackberry.com / 0834444235)

[bookmark: _Jaarboek_van_die]Jaarboek van die NG Kerk 2012
 Jaarboek van die NG Kerke 2012 bestaan uit inligting oor die Algemene Sinode, streeksinodes, ringe, gemeentes en predikante van die meeste kerke in die NG Kerkfamilie. Hierdie jaarboek verskaf al vir meer as 160 jaar belangrike inligting oor die NG Kerkfamilie aan predikante, kerkkantore en lidmate. Die GOEIE NUUS is dat ons die jaarlikse prysstyging vanjaar tot die minimum kon beperk. Bybel- Media, uitgewer van die Jaarboek van die NG Kerke 2012, wil ook met hierdie publikasie gestalte gee aan sy leuse: Vennoot in geloof en bediening.

Die Jaarboek 2012 kan nou bestel word op een van die volgende maniere:
Pos: Jaarboek, Posbus 5, Wellington 7654 
Tel: 0860 26 33 42 l Faks: 021 873 0832 
E-pos: bestel@bmedia.co.za
Jy kan ook jou gemeente se kerkkantoor vra om dit vir jou te bestel.
Die prys vir 1-3 boeke is R199,75 elk.
Die prys vir 4+ boeke is R184,95 elk.
Die prys vir ‘n CD is R169,75 elk.

[bookmark: _/Nuwe_LIG_op][bookmark: _Boekenuus]Boekenuus
Lewensveranderende besluite is meestal die moeilikste om deur te voer. Dr. Kevin Leman maak hierdie taak makliker met sy praktiese benadering, professionele opleiding as sielkundige en skerp humorsin.
In ’n Nuwe jy teen Vrydag gee dr. Kevin Leman die volgende 5 dag-aksieplan wat jou sal help om jouself, jou sterk en swak punte en jou moontlikhede te verstaan:
· [image: 978-1-77000-951-6_SS]Maandag bespreek hy temperamente.
· Dinsdag gaan oor geboorte-orde.
· Woensdag fokus hy op die leuens wat ons vir onsself vertel en hoe om dit te oorkom.
· Donderdag kyk dr. Leman na Vyf tale van die liefde deur dr. Gary Chapman. 
· Vrydag wys dr. Leman hoe ’n mens as’t ware jou eie berader kan wees. 
Elke hoofstuk sluit af met ’n paar doelwitte en wenke hoe om dit te bereik. 
’n Nuwe jy teen Vrydag sal jou help om die waarheid oor jouself te ontdek, jou meer selfvertroue gee, en jou lewe verander sodat jy fokus op wie jy graag wil wees – in net 5 dae!

[bookmark: _Pastorale_beradingskursus:_Die]
[bookmark: _LIG_vir_Februarie]LIG vir Februarie 2012 op die rakke
[image: LIG0212cv001-medium.jpg]Daarin kan jy meer lees van:
· Irma Joubert se kop vol hartstories
· Lewenskuns: Wees jouself sonder maskers
· Ontdek ‘n wonderwêreld vol vlinders
· Hoe kry Telebemaring my nommer?
· Meer oor Natasha en Willie Joubert
En sommer nog baie meer!

Inhoud

Pastorale beradingskursus: Die hantering van verlies
Potchefstroom: Saterdag 4 Februarie 2012
Prof Wentzel Coetzer

Hierdie kursus is grootliks gebaseer op die boek, Helping those in grief, deur Norman Wright. Verder word daar ook gebruik gemaak van stof wat aangebied is tydens die Internasionale Konferensie van die AACC in Nashville in 2009 in ’n lesing deur Jennifer Cisney en Kevin Ellers, twee trauma terapeute, in ’n treffende gesamentlike lesing met die titel, Lost grievers: helping hurting people through unrecognized losses. Aspekte wat in hierdie kursus aan die orde gaan kom is onder andere die volgende: 
· Verliese waaroor daar nie gerou is nie
· Die verlies van ’n droom
· Verlies na ’n beroerte aanval
· Die verlies van identiteit (byvoorbeeld na ’n beroerte-aanval)
· Die verlies van ’n troeteldier
· Verliese na ’n egskeiding 
· Verliese na die dood van ’n eks-huweliksmaat
· Verliese gekoppel aan die leë-nes-sindroom
· Die afwesigheid van ’n ritueel of ’n seremonie
· Die belangrike onderskeid tussen instrumentele en intuïtiewe roubeklaers – help persone om hul rou-patrone te ontdek
· Traumatiese rou-reaksies
· Die belangrikheid van dubbelsinnige/tweevoudige verlies (ambiguous loss)
· Pastorale riglyne ten einde diegene te begelei wat worstel met onverwerkte verliese

Plek: Studente Hervormde Kerk – Silwer straat 19 (net langs klein kragstasie)
Datum: Saterdag 4 Febr 2012
Tyd: 08.00 - 13.00
VBO punte kan verdien word deur bywoning.
GPS koördinate: Suid: 26.41.590 - Oos: 27.5.079
Koste: R200 (sluit in sleutelnotas en verversings)
Handleiding: Te koop (opsioneel): R160 (posgeld: R20 ekstra)
Navrae en bespreking: 0836600409 of 018-2947457 of wentzel7@mweb.co.za

[bookmark: _Verjaarsdae_:_Week]
[bookmark: _Uitnodiging_na_Konferensie]Uitnodiging na Konferensie oor Belhar

Ons het hierdie kennisgewing vandag ontvang, maar dalk kan iemand nog plan maak om daar te wees: Die Noordelike Teologiese Skool van die VGK nooi alle predikante, teologiese student en lidmate van die VGK en die NG Kerk na ‘n Konferensie oor:

“Discovering Belhar together” / “Hoe ontdek ons Belhar saam?” 

Sprekers: 
· Dr Johann Ernst - Actuarius, NGK Algemene Sinode
· Prof Dirkie J. Smit - Fakulteit Teologie, Universiteit van Stellenbosch

Wanneer: 	Maandag 16 Januarie 2012 om 09:00 – 15:00
Registrasie: 	08:30 – 09:00
Waar: 		NG Kerk Pretoria-Oos, Kirkness-straat 467, Clydesdale (oorkant Loftus Versfeld)
Koste: 		R50.00 per persoon (dit sluit tee, middagete en dokumente in)
Navrae: 	Northern Theological Seminary, nts.seminary@telkomsa.net / 
012 343 4114 / 082 297 9216 / Faks: 086 276 1349


Verjaarsdae : Week 15 tot 21 Januarie
[bookmark: b22brilliant]19 Januarie – Ds Alwyn Small (gemeente Noordkus) – leraar@noordkus.co.za 
Baie geluk en voorspoed toegewens!

[bookmark: _In_Grapkas_gelees]In Grapkas gelees ...  

Daar is maar net EEN BAKKIES...

· Bakkies Botha het die hap uit die APPLE-Logo gebyt; 
· Bakkies was al op Mars... dit is hoekom daar geen teken van lewe is nie;
· Bakkies kan jou verwurg met `n koordlose telefoon; 
· Die skape op Bakkies se plaas is dié wat staalwol gee; 
· Bakkies kan vuur maak deur twee ysblokkies teen mekaar te vryf; 
· Bakkies kan Braille praat; 
· As Bakkies `n boomerang gooi is die boomerang maar te bly om weg te
kom... 
www.skoongrappies.com 

Terug na Inhoud




Aan al ons lesers:  Voorspoedige 2012!
Groete
[bookmark: _MailAutoSig]Elbie
NG Kerk in KZN: Inligting
Tel: 033 345 2279
Faks: 033 345 2295
elbie@ngkzn.org.za

Hoe om:
. jouself te aanvaar

. jou selfvertroue 'n hupstoot te gee
" jou lewe te verander i

Dr. Kevin Leman

NEW YORK TIMES-TOPVERKOPER-OUTEUR

